
 
 
 
 
 
 
 
 
 
 
 
 

 
 

Fasnacht 2011 
 

Sujet: Ene mene Adlerschregg „PUFF“ und Prattele isch weg 

 
In Prattele do mache mir e Wett 

und sind sicher das es mol Häxe ge het 
sunst gäbtis jo, mir finde das glatt 

 kei Platz wo bekannt isch als Häxmatt 
dört hät me so tuets in de Chronik stoh 

anschinend d`Häxe verbrenne lo 
au eusi Clique d`Dorfplatzrueche 

möchtes an dere Fasnacht als Häxe versueche 
 nit eifachi Häxe wämer usspiele, nei sicher nit 

bi eus spielt no en andere Gedanke mit 
 

Den in Prattele s`isch bis in d`Stadt bekannt 
gits vo Allem und Allerhand 

es git kei Lade wo’s in Prattele nit git 
die us anderne Länder, die si dr Hit 

ob Elektrogrät, Möbel, Kleider oder zum Ässe 
in d`Stadt wege dem …chasch grad vergässe 
mir chönnte uns freue vom Morge bis Zobe 
numme z`viel si di Läde vo dene Schwobe 

 
Jäjä Prattele isch e Hochburg Hundert Prozänt 

 s`isch aber nit dass wo mir Rueche usspiele wänd 
denn me weiss jo Prattele isch gross und nit chli 

mir händ im Kanton am meischte Industrie 
und do drzue es loht uns kei Rue 

ghört natürlich au unseri Chemie drzue 
 

Jetzt wäre mir also bi eusem Sujet acho 
und säge euch was drby use isch cho 

in Prattele das isch scho krass 
hocksch doch irgendwie ufemene Pulverfass 



und mir tüend de Ernschtfall inszeniere 
jo klar sicher au es bitzeli fantasiere 

will Häxe gits jo keini me bi eus 
drum sinn mir Chemiehäxe ganz öpis Neus 
eusi Fantasie het dr schlimmsti Fall erkennt 

drum hämers Sujet au folgendermasse gnennt: 
„Ene mene Adlerschregg „PUFF“ und Prattele isch weg 

drum zeigt euse Wage e Fabrik 
 in dr Mitti en Häxekessel rund und dick 
dört inne dr Prattler Adler wie er stolziert 

und wartet bis er explodiert 
aber sowit wird’s sicher nie cho 

mir tüend uns uf eusi Chemie verlo 
au Gmeind luegt das mir do sicher läbe 

alles anderi wer jo au drnäbe 
 

Ihr dänket jetzt sicher, die komische Dorfplatzrueche 
wie chamer numme so es Sujet ussueche? 

Mir säge es isch eus wie Schuppe vo de Auge gfalle 
wo me’s im Dorf plötzli lut het ghört knalle 

und es paar Wuche druf grad nonemol 
do hämer gfunde: Chemiehäxe si, das wer toll 

und dänke au grad no an Schwiizerhalle  
dört het`s vor 25 Joor au afo knalle 

 
Ob Rohner, Clariant oder Cabb 

ab und zue goht halt mol es Düftli ab 
wenn’s dumm chunnt tuet au es Füürli brenne 
und den gsehsch d`Prattler Füürwehr renne 

dumm… und das macht eus Muff 
herrscht in dere Chemie es Puff 

und keine weiss genau was brennt 
aber Hauptsach me het d`Gfahr erkennt 

 
Mir hoffe ihr händ jetzt kei Angst becho 

oder tüend sogar grad Prattele verlo 
mir händ eifach mol welle kritisch si 
und sind an dr Fasnacht giftig drby 

aber wie alli andere Joor soll’s Spass mache 
und mir werde natürlich au wieder viel lache 

und sage euch was eus tuet gfalle 
wenn’s au an dr Fasnacht wieder wird knalle 

 und warte uf de Moment voller Gnuss 
mir meine vorem Umzug dr Böllerschuss 

und hoffe es werde viel Lüt dr Umzug bsueche 
 e schöni Fasnacht euri vergiftete Dorfplatzrueche 

 
 

 


